Nafarroako Gazteria Institutuak Artista Gazteen Topaketaren edizio berria aurkeztu du
26. edizio honetan Nafarroako artista gazteen profesionalizazioa sendotzea dute asmoa
Nafarroako Gobernuak, Nafarroako Gazteria Institutuaren (NGI) bitartez, Artista Gazteen Topaketaren 26. edizioa jarri du martxan. Edizio berria gaur goizean aurkeztu dute prentsaurrekoan NGIko zuzendari gerente Ana Frias Pardok, Kultura zuzendari nagusi Pedro Lozanok eta Miguel Pueyo artista nafarrak. Aurten Nafarroako artista gazteen profesionalizazioari emango diote garrantzia.
Topaketako lehiaketa Uharteko Arte Garaikideko Zentroan egingo dute lehen aldiz; 14 eta 30 urte arteko gazteek parte har dezakete, bost modalitate hauetan: arte eszenikoak, arte plastikoak, ikus-entzunezko sorkuntza, literatura generoak eta musika. Lehiaketa diseinatzeko 30 artista gazteren iritziak jaso dituzte; gazteak bost taldetan antolatu dituzte, modalitate artistikoen arabera.
Lehiaketan parte hartu nahi duten gazteek Topaketaren web orrian (www.encuentros.navarra.es) eman dezakete izena, baita Uharteko Arte Garaikideko Zentroan ere (Kalbario kalea 2). Epea uztailaren 27an ireki zuten eta 2010eko irailaren 15eko gauerdian itxiko dute.
Behin izena emateko epea amaituta, iraila eta urria bitartean epaileek aurkeztutako lanak balioetsiko dituzte eta final erdirako eta finalerako egoki iritzitakoak aukeratuko dituzte. Lan horiek jendaurrean egongo dira urrian eta azaroan. Azkenik, urte amaieran, onenak aukeratu eta sariak emango dituzte.
Musika modalitatean saridun gertatzen den taldeak edo pertsonak Nafarroako Egunaren Gazteen Jaialdian kontzertua emango du. Saritutako lanen egileek ibilbide artistikoan profesional gisa sendotzeko babesa jasoko dute; horretarako, saria ekoizpen artistikoan edo profesionalizatzea errazten duen beste jardueraren batean inbertituko dute.
Gauzak horrela, arte eszenikoen saria (6.000 euro eta trofeoa) saritutako lana zabaltzeko eta sustatzeko jardueraren batean inbertituko da.
Arte plastikoei dagokienez, lehen saria 4.200 eurokoa da (saridunak trofeoa ere jasoko du) eta bigarrena 1.500 eurokoa. Zenbateko hori baliatuko da sorkuntza jardueretarako, prestakuntzarako, materialak erosteko, katalogoak argitaratzeko edo NGIarekin adostutako beste jardueraren bat gauzatzeko.
Ikus-entzunezko sorkuntzaren alorrean, lehen saria 3.000 eurokoa da (saridunak trofeoa ere jasoko du) eta bigarrena 1.500 eurokoa. Zenbateko hori baliatuko da saritutako lana zabaltzeko eta sustatzeko, proiektu berri bat ekoizteko, zentroetan egonaldiak egiteko edo NGIarekin adostutako beste jardueraren bat gauzatzeko.
Musika modalitatean hiru sari egongo dira: lehena 6.000 eurokoa (saridunak trofeoa ere jasoko du), bigarrena 3.000 eurokoa eta hirugarrena 1.000 eurokoa. Zenbateko horiek baliatuko dira sorkuntza jardueretarako, prestakuntzarako, grabazioak egiteko, materialetan inbertitzeko edo NGIarekin adostutako beste jardueraren bat gauzatzeko.
Lehiaketaren oinarriak Topaketaren web orrian daude: www.encuentros.navarra.es.
Nafarroako artista gazteak profesionalizatzeko laguntza
Nafarroako artista gazteak profesionalizatzeko hainbat jarduera daude:
-Profesionalizatzen laguntzeko deialdi orokorra. Laster argitaratuko da NAOn eta parte har dezakete, batetik, 2008ko eta 2009ko Topaketetako lehiaketetan saritutako 18 eta 35 urte arte arteko lagunek; eta bestetik, ibilbide artistiko egiztatua duen jendeak.
Deialdiko modalitateak hauek dira: arte eszenikoak, arte plastikoak, ikus-entzunezko sorkuntza, literatura generoak eta beste edozein modalitate artistiko garaikide. Diruz lagunduko dituzte 2011ko urtarrilaren 1ean hasi eta 2011ko azaroaren 1a baino lehen amaitutako profesionalizazio jarduerak. Hala, artistak jarduera horretan egindako gastuaren parte bat ordainduko dute. Artistek onartutako aurrekontuaren %50 jaso dezakete; betiere, gehienez 4.000 euro, 2008ko eta 2009ko Topaketetako saridunek, eta gainerakoak gehienez 1.000 euro.
-“Artistak Bidean” deialdi berezia. NGIk eta Espainiako Artista, Interprete eta Jotzaileen Elkarteak (AIE) antolatu dute, hitzarmen baten bitartez. Helburua da Espainiako kontzertuen zirkuituak handitzea, parte hartzen duten erkidegoetako musika taldeak sustatzeko. Hala, urtean gutxienez hiru eta gehienez sei talde aukeratuko dituzte, NGIk eta AIEk adostutako herri eta lekuetan jo dezaten. Taldeek launa kontzertu emango dituzte, gehienez, "Artistak Bidean Zirkuituan". Horretarako, AIEk taldeen dietak eta joan-etorriak ordaintzeko diru-laguntzak emango ditu. “Artistak Bidean” deialdian parte hartu nahi dutenek NGIn aurkeztu behar dituzte eskariak, irailaren 15a baino lehen. Eskariarekin batera curriculum artistikoa aurkeztu behar da, artistaren edo taldearen ibilbide artistikoa zertan den jakiteko; eta baita CD profesional bat ere (CDan jarri behar dira grabazio urtea eta behar adina azalpen tekniko). Aurkezpen epea amaitu ondoren, NGIk aurretiko aukeraketa egingo du eta proposamena AIEko Batzordeari bidaliko dio, urria eta azaroa bitartean azken aukeraketa egin dezan.
-Sorkuntzaren mugikortasunerako plana. Plan hori aurten jarri dute martxan. Autonomia erkidego guztiek osatutako sare bat da. Plan horri esker foru erkidegoko 13 artista gaztek (Espainia osoan guztira 50 lagunentzako lekua dago) truke programa batean parte hartuko dute, estatuko beste artista batzuekin. Lehenbiziko edizioan topaketak herri hauetan egingo dituzte: Zaragoza, Miranda de Ebro, Lugo, Vic eta Kordoba.
-Sorkuntza industriak gestionatzeko ikastaroa. Ikastaro hori Nafarroako Enpresa eta Berrikuntza Zentro Europarrarekin (NEBZE) elkarlanean antolatu dute, doakoa da eta gehienez 20 lagunek egin dezakete. Ikastaroa irailaren 13an hasi eta abenduaren 1ean amaituko da; eskola ordutegia hau da: ostegunean 17.00etatik 21.00etara eta ostiralean 9.30etik 13.30era. Bertaratzeko 72 eskola ordu egongo dira, bi zatitan banatuta: ETEak gestionatzeko prestakuntza praktikoa, batetik; eta partaideen enpresa proiektua zehazteko tutoretza aktibo eta banan-banakoa, bestetik. Izena emateko NEBZEra deitu besterik ez dago, abuztuaren 31 baino lehen; telefono zenbakia hau da: 848 42 60 43. Iraileko lehen astean eskatzaileei elkarrizketa egingo zaie, partaideak aukeratzeko.
